
HEADLINES  ( EVENING ) 

 

1.   Union Minister of Ports, Shipping and Waterways Pu Sarbananda Sonowal 

chuan Mizoramah luidunga inkalpawhna tha a awm theih nan Mizoram lui 

lian 3 ah hmalak ani dawn tih a sawi. 

 

 

2.  Mizoram leh thenawm state Assam chu Tourism tih hmasawn kawngah an 

thawk dun dawn. 

 

 

3.  Mamit District-a Darlak khuaa cheng Pu VL Remruatpuia hnenah National 

Millionaire Farmer’s Award 2025 hlan a ni. 

 

4. Kum 2001 December ni 13-a Parliament beih anih champha vawi 24-na 

vawiin khan kha beihnaa nunna chante hriatrengna hun hman a ni. 

<><><> 

INLAND WATERWAYS 

 

Union Minister of Ports, Shipping and Waterways Pu Sarbananda Sonowal 

chuan Mizoramah luidunga inkalpawhna tha a awm theih nan Mizoram lui lian 3 ah 

hmalak ani dawn tih a sawi. 

 

India Maritime Week 2025 puala hun hmanah Inland Waterways Authority of 

India (IWAI) leh Assam sawrkar bakah private company ten luidunga inkalpawhna 

tih hmasawnna tur project atana thawhdunna MoU an ziahna ah he thu hi sawiin 

Union Minister chuan Mizoram chu hmarchhak bial luidung hmasawnna ah a tel ve 

tih sawiin hei hian danglamna nasa tak a thlen dawn tih a sawi. 

 

Minister chuan Mizoram luidung zingah Tlawng lui leh Chhimtuipui chu 

zirchian mek ani tih sawiin hmanraw bun nan Tlawng luiah cheng nuai 89 leh 

Chhimtuipuiah cheng vaibelchhe 1.42 ruahman ani a ti a, Lunglei district-a 

Khawthlangtuipui leh Tuichawng inkar inkalpawhna ah cheng vaibelchhe 9.82 

ruahman a ni a ti a, he project hian lawng chawlhna hmun lian lo chi pahnih a huam 

tel dawn a ni. 

 

Minister chuan luidunga inkalpawhna chuan ram thenawm te nena insumdawn 

tawnna kawng lian zawk a hawn dawn a ti a, India in luidunga inkalpawhna tih 

hmasawn kawngah hmarchhak chuan hmun pawimawh tak a chang tih sawiin 

tualchhung eizawnna kawngah pawh hmasawnna tam tak a thlen dawn a ti a, kawng 

hrang hrangin heng biala mi cheng te tan hamthatna a awm phah dawn tih a sawi 

bawk. 

 



Union Minister hian a department chanah Review Meeting neiin hetah hian 

hmarchhak biala tunhnaia project lian hrang hrang 15 an thawh tur tarlan a ni a, heng 

zingah hian Mizoram ah project 3 awmin a dang hi hmarchhak state hrang hrangah 

thawh tur a ni ang. 

 

Inland Waterways Authority of India leh Heritage River Journeys Pvt. Ltd. 

inremna ah hian luidung inkalpawhna tih hmasawn bakah heng biala luidung bula mi 

cheng hrang hrang chhawr tangkai tur ngaihtuah sak te a ni a, zin mi te hmuh nuam 

tur hrang hrang chhawp chhuah te ani bawk. 

<><><> 

RD&AD MINISTER 

 

RD Minister Prof. Lalnilawma’n vawiin khan State Institute of Rural 

Development & Panchayati Raj Silver Jubilee lawmna inkhawm Aijal Club-a 

buatsaih chu khuallian niin a hmanpui a, Silver Jubilee souvenir a tlangzarh nghal 

bawk. 

 

Minister chuan SIRD&PR chu Mizoram tan a tangkai thu leh tangkai lehzual 

tura ngaihtuahna senga, hmalaknate zauh zel a ngaih thu a sawi a. Self Help Group-

ten thil chi hrang hrang zawrh tham an tharchhuah tawh thu tarlangin SHG-te thil 

tharchhuah leh siamte chu ‘Selhel’ brand hmanga market tur a nih thu sawi a. 

Thingtlangte tana hmasawnna thlentu ni zel turin SIRD chu duhsakna a hlan a ni. 

 

SIRD&PR hi kum 2000 October 16 khan Mizoram sawrkar chuan a din a. 

Rural Development & Administration Department hnuaiah Autonomous Body niin, 

State leh Central sawrkar-in a enkawlna senso hi an intum sem a ni.  

 

<><><> 

REDUCE, REUSE, RECYCLE CENTER 

 

UD&PA Swachh Bharat Mission hmalakna kal zelah, Aizawl Thakthing 

Venga bungrua leh thawmhnaw lakkhawmna leh semchhuahna hmun Reduce, Reuse 

and Recycle Center chuan hlut a hlawh sawt hle. 

 

RRR Center enkawltuten Akashvani News Aizawl an hrilh danin  kumin 

August ni 18 a he hmun an hawn tan atanaga vawiin December ni 13 thleng a 

bungraw lo lut chu 6616 a tling tawh a, heng bungraw lo lut zinga a chhuak tawh zat 

pawh 3575 a tlin tawh thu an sawi bawk. RRR Center hi thawhtanni atanga inrinni 

pisa kal hun chhunga hawn thin a ni. 

 

<><><> 

TOURISM MINISTER 

 

Mizoram leh thenawm state Assam chu Tourism tih hmasawn kawnga 

thawhdun an remti a, hun remchangah thawhhona thuthlung an ziak ang. 

 

Tourism Minister Pu Lalnghinglova Hmar chuan vawiin khan Guwahati-ah 

Assam Tourism Minister Pu Ranjeet Kumar Dass a kawm a, inkawmna ah hian 

tourism hmasawnna tura thawho an rem ti a, hun remchang hmasaah thawhona 

thuthlung ziah an tum a ni. 

 

Pu Lalnghinglova Hmar chuan Mizoramin tun hnaiah tourist a neih tam thu 

leh, khualzin tam ber chu Assam state atanga lo zin an nih avangin Assam sorkar 



nena tourism hmasawnna kawnga thawhona neih ṭul a tih thu a sawi chu Assam 

Tourism Minister chuan tha atih thu sawiin sawrkar mi pawimawh te nen an sawiho 

nghal a, Mizoram chu Assam mipuiten an ngainat anih reng thin avangin tlawh chak 

tam tak an awm a ti a, rel luh hnuah mi thahnem zawk an awm zel a beisei thu a 

sawi bawk. 

 

Pu Lalnghinglova Hmar chuan Tourism tih hmasawn kawngah Mizoram a 

thangharh mek tih sawiin thawhpui tha tak an mamawh a ti a, thenawm state Assam 

nena an thawh dun chuan rah tha a chhuah ngei a beisei tih sawiin Assam Tourism 

hunpuiah Mizoram tourism chawi larna tur thlalak leh video a remchan anga tilar ve 

ṭhin turin a ngen a ni. 

 

Inkawmnaa tel ve Assam Tourism Development Corporation Managing 

Director Kumar Padmapani Bora chuan Mizorama tour operator-te tan Guwahati 

lamah workshop an buatsaih theih thu te, Mizoramin ATDC kal tlanga tourism lama 

puih a ṭulnaah an inhawn reng thu a sawi a ni. 

 

<><><> 

MIZORAM SAINIK DATA 

 

Sainik Welfare and Resettlement chhinchhiah danin, Mizoram chhungah sipai 

bang 6355 an awm mek.  

 

Mizoram Sainik Welfare and Resettlement hotute chuan Akashvani News 

Aizawl zawhna chhangin Mizoram chhunga Sipai bang ex-servicemen in ziaklut zat 

chu a vai a belhkhawm a 6355 an nih thu leh sipai bangin a an kawppui an boral san 

chu 2550 an awm thu an sawi a,  hei bakah hian Indopui pahnihna a sipai a tang mi 7 

an la awm thu an sawi bawk. 

 

Kan correspondent report i lo ngaithla ang : 

 

Voicecast  

 

Mizoram Sainik Welfare and Resettlement thawktute chhinchhiah danin 

Indopui II-na a an pasalte sipai tangin a boral san tawh hmeithai 222 bakah an 

pasalte an duty na hmun a boral ta hmeithai 10 an awm a, hei bakah hian sipai, 

Indona avanga ramtui lei lo mi 58 an awm bawk. 

 

<><><> 

AIR NEWS 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve ah Chanchinthar puan leh a ni ang. 

 

<><><> 

NATIONAL MILLIONAIRE FARMER'S AWARD,2025 

 

Mamit District-a Darlak khuaa cheng Pu VL Remruatpuia hnenah National 

Millionaire Farmer’s Award 2025 hlan a ni. 

 



National Millionaire Farmer’s Award 2025, Krishi Jagran leh ICAR - IARI, 

Pusa, New Delhi buatsaih chu December ni 7 atanga December ni 9 inkar khan Pusa, 

New Delhi-ah neih a ni a, he hunah hian North East leh Mizoram aiawhin Pu VL 

Remruatpuia, Darlak, Mamit District chu he award dawng tur hian thlan a ni a, Shri 

Jagat Prakash Nadda (JP Nadda), Union Minster of Chemicals and Fertilizer chuan 

he chawimawina hi a hlan a ni. 

 

He award dawng thei tur hian KVK, Mamit District Lengpui chuan nominate 

in theihtawpin a hmalakna te report an thehlut hnuah thlan a ni a, KVK Mamit 

District Lengpui hotute chuan Pu VL Remruatpuia lawmpuina hun an pisa ah an 

buatsaih a ni. 

 

<><><> 

AKASHVANI CHARITY 

 

Akashvani Mizorama thawktute chuan kum danga an tih thin angin hnuchham 

in leh Home hrang hrangah Christmas pualin tanpuina an hlan. 

 

Akashvani Aizawl Staff Welfare Association chuan nimin khan Aizawl Home 

hrang hrangah tanpuina an hlan a, Thutak Nunpuitu Team (TNT) Zuangtui ah cheng 

63,000 pe in Operation Kingdom Ministry ah leh Tawngtai Bethel Camping Centre 

(TBCC) ah cheng sing 5 ve ve an pe a, a vaiin tanpuina hi (1,63,500) cheng nuai 1 

sing 6 sang 3 za 5 an semchhuak a ni. 

 

Nimin vek khan Akashvani Lunglei Staff Welfare Association chuan 

Sazaikawn thlang Vanhne ram a awm Bethel Centre tlawhin tanpuina hrang hrang 

leh pawisa fai cheng sing 3 hu chu Christmas pualin an hlan bawk a ni. 

 

<><><> 

PARLIAMENT 

 

Kum 2001 December ni 13-a Parliament beih anih champha vawi 24-na 

vawiin khan kha beihnaa nunna chante hriatrengna hun hman a ni. 

Vice President leh Rajya Sabha Chairman C P Radhakrishnan, Prime Minister 

Narendra Modia leh Union Minister Piyush Goyal, Jitendra Singh, Kiren Rijiju, 

Arjun Ram Meghwal  ten Parliament House ah martarte hriatreng nan pangpar an 

dah a. Lok Sabha Opposition Leader Rahul Gandhi, Senior Congress Leader Sonia 

Gandhi leh MP dangte pawhin martarte pualin pangpar an dah a ni. 

President Droupadi Murmu-i chuan Social Media-ah  Parliament venhim nana 

nunna chan ram tana martarte chu ram mipuiten an hre reng tih a sawi a. An 

huaisenna, inpekna leh inhlanna chuan ramchhung mipuite ngaihtuahna a kaihruai a 

ti a. Ramin heng martarte leh an chhungte lakah hian bat an nei kumkhua tawh dawn 

a ni a ti a Firfiaka chetna dolet turin theihtawp chhuah chhunzawm a ni ang a ti 

bawk.  

 

<><><> 

 


